
[bookmark: _GoBack]Acord de la Mesa del Parlament pel qual s’aprova la versió en occità (aranès) de la Llei 10/2022, del 23 de desembre, de modificació de la Llei 5/2020, de mesures fiscals, financeres, administratives i del sector públic i de creació de l'impost sobre les instal·lacions que incideixen en el medi ambient, amb relació al fons de transició nuclear, i de creació de l'òrgan de govern del fons


De conformitat amb el que disposen l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, la Mesa del Parlament, en la sessió tinguda el dia 28 de febrer de 2023, ha aprovat la versió en occità, en varietat aranesa, de la Llei 10/2022, del 23 de desembre, de modificació de la Llei 5/2020, de mesures fiscals, financeres, administratives i del sector públic i de creació de l'impost sobre les instal·lacions que incideixen en el medi ambient, amb relació al fons de transició nuclear, i de creació de l'òrgan de govern del fons, aprovada pel Ple del Parlament en la sessió tinguda el dia 15 de desembre de 2022 i publicada en el Butlletí Oficial del Parlament de Catalunya número 463 del 23 de desembre de 2022, i en el Diari Oficial de la Generalitat de Catalunya número 8821, del 28 de desembre de 2022, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.

Palau del Parlament, 28 de febrer de 2023


La secretària segona	La vicepresidenta primera
	en funcions de presidenta





Aurora Madaula i Giménez	Alba Vergés i Bosch



Lei 10/2022, deth 23 de deseme, de modificacion dera Lei 5/2020, de mesures fiscaus, financères, administratives e deth sector public e de creacion der impòst sus es installacions qu’incidissen en miei ambient, damb relacion ath hons de transicion nucleara, e de creacion der organ de govèrn deth hons


Preambul

Er impòst sus es installacions qu’incidissen en miei ambient ei regulat per article 8 dera Lei 5/2020, deth 29 d’abriu, de mesures fiscaus, financères, administratives e deth sector public e de creacion der impòst sus es installacions qu’incidissen en miei ambient.

Era letra c der apartat 4 deth dit article 8 siguec introdusida pera Lei 2/2021, deth 29 de deseme, de mesures fiscaus, financères, administratives e deth sector public, segontes era quau, se trapen afectadi «eth 20% des ingrèssi restacadi damb es activitats de produccion, emmagazinatge e transformacion d’energia electrica d’origina nucleara», que «s’an de destinar a neurir un hons entà finançar actuacions de desvolopament socioeconomic e de transicion energetica justa des zònes afectades per impacte ambientau dera produccion d’energia electrica nucleara». Era letra c ahig, ath delà, qu’«aguest hons ei adscrit ath departament competent en matèria d’empresa e trabalh» e qu’«eth regim de gestion d’aguest hons se regule per un reglament qu’a de preveir era participacion ena determinacion des prioritats d’actuacion deth hons, des conselhs comarcaus, d’autes entitats locaus de caractèr supramunicipau des zònes afectades e des organizacions empresariaus e sindicaus mès representatives.»

Eth hons de naua creacion, coneishut coma Hons de Transicion Nucleara, a actuaument ua dotacion economica de vint-e-quate milions d’èuros, d’acòrd damb eth 20% qu’establís era norma, e a er objectiu de dar responsa ar impacte d’un futur barrament des centraus d’Ascó e de Vandellòs, que repercutirie en teishut economic des municipis d’El Baix Camp, El Baix Ebre, El Priorat, La Ribera d’Ebre e La Terra Alta, qu’entornegen es centraus nucleares e que, segontes es donades deth Govèrn, en ueit o nau ans, comportarie era pèrta d’uns tres mil lòcs de trabalh dirècte, en ues comarques que ja an grèus problèmes socioeconomics e que mòstren un desequilibri fòrça clar respècte deth conjunt de Catalonha.

Ath delà, en tractar-se d’un hons que se neurís d’un impòst mieiambientau, e concretament dera produccion electrica nucleara, ei evident qu’es beneficiaris principaus der impòst an d’èster es pòbles e es comarques que per proximitat as centraus nucleares an ua afectacion mès grana.

Per tot açò, aguesta modificacion legislativa aumente eth percentatge d’afectacion des ingrèssi restacadi damb es activitats de produccion, emmagazinatge e transformacion d’energia electrica d’origina nucleara ath 50%, en considerar qu’era quantitat resultanta ei mès justa e coerenta damb es objectius que preten d’arténher, de manèra que permete de relançar e d’equilibrar aguesti territòris, qu’an tostemp estat solidaris ena creacion de riquesa entath conjunt deth país.

Atau madeish, aguesta modificacion a de delimitar clarament er encastre territoriau deth hons e a de fixar quini municipis des comarques afectades ne son beneficiaris. Per aguest motiu, e per coeréncia damb es objectius que preten d’arténher eth hons, se considère qu’es municipis beneficiaris an d’èster es que se trapen, d’acòrd damb eth Plan d’emergéncia nucleara exterior as centraus nucleares d’Ascó e Vandellòs (PENTA), enes zònes de planificacion I e II, causa que se concrète enes municipis catalans que se trapen en un cercle de non mès de trenta quilomètres de radi, concentric damb es dues centrales nucleares, damb ues caracteristiques concrètes.

Finaument, a manca de desvolopament reglamentari, ei important de definir per lei eth modèl de gestion deth hons. Per aguest motiu era lei incorpòre ua disposicion finau que cree un organ de govèrn de gestion deth hons, en qué participen eth teishut sociau e economic, es administracions e, especiaument, es ajuntaments que coneishen melhor eth territòri e es sòns besonhs e prioritats.

Entà poder complir es objectius exposadi, relançar e equilibrar es territòris beneficiaris deth hons e qu’es municipis poguen hèr usatge deth hons entar exercici 2023, s’a includit ua disposicion transitòria qu’afècte es municipis dera zòna de planificacion II deth PENTA, pr’amor qu’excepcionaument poguen recéber es sòs deth hons, damb era substitucion dera presentacion de projèctes per ua justificacion sus era destinacion ara realizacion d’actuacions. Autament, a causa dera data d’aprobacion d’aguesta norma, aguesti municipis non se poderien beneficiar deth hons.


Article unic. Modificacion dera Lei 5/2020

Se modifique era letra c der apartat 4 der article 8 dera Lei 5/2020, deth 29 d’abriu, de mesures fiscaus, financères, administratives e deth sector public e de creacion der impòst sus es installacions qu’incidissen en miei ambient, que demore redigida dera manèra següenta: 
«c) Eth 50% des ingrèssi restacadi damb es activitats de produccion, emmagazinatge e transformacion d’energia electrica d’origina nucleara s’an de destinar a neurir un hons entà finançar actuacions de desvolopament socioeconomic e de transicion energetica justa des zònes afectades per impacte ambientau dera produccion d’energia electrica nucleara.
»Er encastre territoriau d’aplicacion d’aguest hons se correspon damb es municipis de Catalonha que se trapen en un cercle non superior a trenta quilomètres de radi, concentric damb es centraus nucleares, laguens es zònes de planificacion I e II deth Plan d’emergència nucleara exteriora as centraus nucleares d’Ascó e Vandellòs (PENTA).
»Laguens d’aguest encastre territoriau, es municipis beneficiaris deth hons son: 
»a) Ena zòna de planificacion I deth PENTA, toti es municipis deth sòn airau d’influéncia:
»b) Ena zòna de planificacion II deth PENTA, toti es municipis de mens de dotze mil abitants des comarques de Les Terres de l’Ebre e d’El Camp de Tarragona.	
»Eth despartiment deth hons se harà, iniciaument, segons era barèma següenta: 
»– Eth 50% entàs municipis beneficiaris dera zòna de planificacion I deth PENTA.
»– Eth 50% entàs municipis beneficiaris dera zòna de planificacion II deth PENTA.
»En cas d’existéncia de restants non transferidi a projèctes des recorsi previsti entà ua zòna de planificacion, aguesti se pòden destinar a projèctes de ua auta zòna de planificacion.
»De manèra extraordinària, se pòden finançar projèctes publics d’especiau interès territoriau e estrategics en Les Terres de l’Ebre dehòra der encastre establit, damb un limit deth 10% deth hons.
»Es linhes d’actuacion prioritàries, e objècte de finançament per part deth hons, son es projèctes de reindustrializacion, era transición energetica, er encastre agroalimentari (includit er agricòla), eth torisme, es naues tecnologies e eth sector public.
»Aguest hons ei adscrit ath departament competent en matèria d’empresa e trabalh. Eth regim de gestion deth hons se regule per un reglament qu’a de preveir era participacion en governament e ena determinacion des prioritats d’actuacion deth hons, des entitats locaus, especiaument des ajuntaments, e tanben d’autes entitats locaus de caractèr supramunicipau des zònes afectades e des organizacions empresariaus e sindicaus mès representatives.»


Disposicion transitòria

Entar exercici deth 2023, excepcionaument, eth despartiment deth hons entre es municipis dera zòna de planificacion II deth PENTA se harà de manèra egalitària entre toti es municipis, tostemps que se justifique que se destine a actuacions dirèctament restacades damb era promocion economica, era generacion de lòcs de trabalh o era transicion energetica.


Disposicions finaus

Prumèra. Creacion der organ de govèrn deth hons

1. Se cree er organ de govèrn qu’a de gestionar eth hons de transicion nucleara a qué hè referéncia er article 8.4.c dera Lei 5/2020, deth 29 d’abriu, de mesures fiscaus, financères, administratives e deth sector public e de creacion der impòst sus es installacions qu’incidissen en miei ambient, damb era composicion següenta: 
a) Era presidéncia, que requè en un representant deth departament competent en matéria d’empresa e trabalh.
b) Es vicepresidéncies, que requèn en baile o bailessa d’Ascó e en baile o bailessa de Vandellòs i l’Hospitalet de l’Infant.
c) Es vocaus, distribuïdi dera manera següenta: 
– Dètz membres des conselhs comarcaus, a rason de dus membres per cada conselh comarcau afectat (El Baix Camp, El Baix Ebre, El Priorat, La Ribera d’Ebre e La Terra Alta), a prepausa deth plen de cadua des entitats.
– Dus bailes o bailesses dera zòna de planificacion I deth PENTA (airau d’Ascó) e dus bailes o bailesses dera zòna dera planificacion I deth PENTA (airau de Vandellòs). N’an d’èster membres, obligatòriament, eth baile o bailessa deth municipi mès petit e eth baile o bailessa deth municipi mès gran de cada zòna.
– Un representant dera Agéncia entara Competitivitat dera Empresa (ACCIÓ).
– Quate membres a prepausa des organizacions sindicaus e empresariaus mès representatives en territòri.
– Un representant dera Cramba de Comèrç de Tortosa.
– Un representant dera Cramba de Comèrç de Reus.
2. S’a de hèr ua assemblada ampliada, aumens un còp ar an, damb toti es bailes e bailesses des municipis beneficiaris deth hons.


Dusau. Abilitacion pressupostària

Era afectacion economica qu’eventuaument produsisque aguesta lei sus es pressupòsti dera Generalitat a efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara data d’aprobacion d’aguesta lei.


Tresau. Entrada en vigor

Aguesta lei entre en vigor londeman d’auer estat publicada en Diari Oficial de la Generalitat de Catalunya.

